
       Чара 8 март - Әниләр бәйрәме алдыннан үткәрелә. Чарага алдан әзерлек алып барыла. Укучылар төсле кәгазьләр, әниләренең фотокарточкаларын, конвертлар алып киләләр.
Тема: Иң җылы яктылык.

       Максат: Укучыларга җир йөзендә иң җылы яктылык, иң якты нурның газиз кешеләребез - әниләрдән икәнен аңлату. Әниләргә хөрмәт, ихтирам, мәхәббәт тәрбияләү.
       Җиһазлар: магнитофон, интерактив такта, серле тартмачык, 4 төрле кәгазь (һәр укучыда), әниләрнең фотокарточкалары, төсле тасмалар.

План.

I.  Уңай психологик халәт тудыру.

1. Укучыларда активлыкны арттыру өчен психологик күнегүләр ясату.
2. Кызыл, яшел, кара тасмаларның берсен кырыйга алып куялар (Лю-шер тесты).

II. Оештыру моменты.
Укучылар, без бүгенге класс сәгатебезне “Иң җылы яктылык” дип атадык. Өскә карыйк та уйлыйк әле. Безнең тәнебезгә, җаныбызга кемнәрдән җылы нурлар килә? Укучыларның җавапларын тыңлау.
Укытучы: Әйе, укучылар, иң якты нур безнең газиз әниләребездән килә. Ул җылы яктылык гомеребез буена безнең юлыбызны яктырта, күңелебезне җылыта. Шул нур, шул яктылык булганда гына без бәхетле, безгә рәхәт. Хәзер без әнә шул  хакта сөйләшербез. 
III. Уку мәсьәләсен кую.
1. Укытучы укучыларга алларында торган 4 төсле кәгазьнең берсенә “әни” дип язарга куша. Укучылар үзләре теләгән кәгазьгә язалар.

Укытучы: Укучылар, ни өчен сез нәкъ шул төсне сайладыгыз?

Укучыларның җавап вариантлары тыңлана. 
Җавап вариантлары:
· Мин яшел кәгазьгә яздым. Яшел төс – яшьлек төсе. Мин әниемнең мәңге яшь, матур булуын телим.

· Ә мин ак төсне сайладым. Ак төс – ак бәхетләр, һәрвакыт шатлык, сөенечләр төсе. Мин әниемнең бәхетле булуын, гомере гел бәхет-шатлыклардан торуын телим.

· Әнием зәңгәр төсне бик ярата, ул төстәге кием аны тагын да матуррак итә. Шуңа күрә мин зәңгәр кәгазьгә яздым һ.б.
Интерактив тактада шигырь:

Әни, диеп язып куйдым,

Яңа яуган ак карга.
- Таптамагыз, һич ярамый
Әни сүзен таптарга.

(Укучылар шигырьне кычкырып укыйлар)

- Укучылар, шигырьдә иң әһәмиятле сүз кайсысы дип уйлыйсыз? Шул сүзнең астына сызыгыз әле. (Бер укучы чыгып сыза).
- Яңа яуган ак карга дигән юлны иң әһәмиятлесе  дип таптыгыз. Ни өчен?

Укучыларның җаваплары.
- Әни сүзен ак карга гына түгел, ә яңа яуганына язган. Ни өчен?
Җаваплар.

Укытучы: Чынлап та, укучылар әнинең үзенә генә түгел, сүзенә дә хөрмәт зур. Бу сүзгә тап төшерергә ярамый икән.

1нче нәтиҗә проекторда чыга.

2. Укучылар әниләренең фотокарточкасын каршыларына куялар. Һәм икенче кәгазьне алалар. Укытучы шул кәгазьгә әниләренә хас 5 сыйфат язарга куша. Укучылар язганда магнитафонда талгын гына музыка куела.
Укытучы: Ә хәзер интерактив тактада барыгызның әнисенә дә хас сыйфатларны языйк. Укучыларның язганнарын тикшергәннән соң, әниләрнең барысы да хас түбәндәге сыйфатлар языла.

Матур, акыллы, эшчән, йомшак.

Укытучы: Димәк, барыбызның әниләре дә бик әйбәт, бик акыллы, бик матур икән. Шуннан нәтиҗә чыгарыйк. 

Проекторда икенче нәтиҗә чыга.

· Иң матур, иң әйбәт әни - минем әни!

3. Укытучы: Укучылар, без “матур” төшенчәсен кулландык. Матурлык сезнеңчә нәрсә ул?

Җаваплар.

- Матурлык турында сезнең нәрсәләр укыганыгыз бар?

- Ә. Еники “Матурлык” хикәясе.

- Анда нәрсә матур?

- Табигать, кошлар сайравы, Бәдретдиннең әнисе матур.

- Ә ни өчен Бәдретдиннең әнисе матур дип уйлыйсыз? Язучы бит аны бик ямьсез дип бирә.

- Тыштан ямьсез булса да, ул – матур. Чөнки ул – Ана. Әни булган, балалар тәрбияләгән кеше ямьсез була алмый. Әниләр һәрвакыт матур була.
Проекторда III нәтиҗә чыга.

“Дөньяның бөтен матурлыгы анада. Анадан башка шагыйрь дә, анадан башка батыр да булмый.”

4. Укучыларга өченче кәгазьне алып, әниләренә   иң җылы, иң ягымлы теләкләрен язарга кушыла.

- Әнием, сиңа сәламәтлек телим.

- Әнием, синең һәрвакыт бәхетле булуыңны телим. 

- Әнием, син һәрвакыт минем янәшәдә булсаң иде. Һ.б.

Укытучы серле тартма ала һәм сорый.

- Укучылар, бу тартмада әни-бала мөнәсәбәтләренә кагылышлы бер әйбер. Ул нәрсә дип уйлыйсыз?
Укучылар үз фикерләрен әйтәләр. Укытучы һәрберсенең җавабын тыңлый. Ни өчен шулай әйтүләрен дәлилләп бирүләрен сорый, дөрес җавап булганчы юнәлеш бирә.

Тартмада бик нәзек җеп.

Укытучы: Бу гади җеп кенә түгел. Бу әни һәм баланы бер-берсенә тоташтыручы җеп. Никадәр еракка китсәләр дә, ул җеп өзелми. Ана һәр күзәнәге, бар күңеле белән баланың шатлыгын да, борчуларын да сизеп тора, ярдәм итәргә ашыга.
Проекторда 4 нче нәтиҗә чыга.

“Әниләр – иң кирәкле, иң кадерле, иң якын, иң газиз кешеләр алар”.

5. Укытучы: Укучылар, бүгенге рәхәт, якты, бәхетле тормышыбыз әниләребезнең күңел җылысы белән яктыртыла. Һәр бала моны тулысы белән аңларга тиеш. Ләкин һәрвакыт алай түгел. Кайчакларда үзебез дә уйламыйча тупасланган, әниләребезне рәнҗеткән чакларыбыз була. Әниләрен тыңламаган балалар хакында сезнең нәрсәләр ишеткәнегез, укыганыгыз бар?

Укучыларның җаваплары.

Магнитофон язмасында “Сак-сок” бәетен тыңлау, аның хакында фикер алышу.

- Әниләрен тыңламаган ике туган кошка әйләнеп, икесе ике якка очып китәләр. Бер-берсен күрә алмыйча тилмерәләр.

- Әниләрен тыңламаган балалар бу дөньяда рәхәт күрмиләр.

- Әнкәсенең һәрбер сүзен, һәрбер киңәшен изге дога итеп кабул иткәннәр бу дөньяда рәхәт яшиләр.
Проекторда 5 нче нәтиҗә.

Әнисен тыңлаган адәм булган, тыңламаган әрәм булган. Ананы рәнҗетү – иң юньсез эш.

“Әнкәмнең догалары” җырын тыңлау.

Укытучы: Олы җанлы әнкәйләребез безгә һәрчак изге догада яшиләр. Шуңа күрә дә иң җылы яктылык әнкәйләрдән сирпелә. Ул яктылык безне җылыта, юл күрсәтә. Сүндермик без ул яктылыкны. Күз карасы кебек саклыйк, балалар! Мәрхәмәтле һәм шәфкатьле булыйк.

Укытучы балаларның 4 төрле кәгазьгә язганнарын, әниләренең фотокарточкаларын конвертка салырга куша.

Укытучы: Укучылар, озакламый әниләр бәйрәме җитәр. Бу конверт сездән әниләрегезгә зур бүләк булыр. Бәйрәм иртәсендә иң ягымлы теләкләрегезне әйтеп, аларга тапшырыгыз.

III. Йомгаклау.  Менә шундый бәйрәм рухы белән класс сәгатен тәмамлыйбыз.
Инде төсле тасмаларның кайсысын өстәл кырыена куясыз?
Укучылар тасманың берсен алып куялар.

Укытучы: Класс сәгате сезгә шатлыклы минутлар бүләк иткән, кәефегезне күтәргән икән. Мин бик шат.
